
1. INTRODUCIÓN E CONTEXTUALIZACIÓN 

 

Tras a Lei Valentín Paz Andrade (2014) aprobada no Parlamento Galego e o 

acordo asinado no 2015 polos gobernos portugués e galego para a adopción 

do portugués como lingua estranxeira de opción e avaliación curricular no 

sistema educativo non universitario,  o Departamento de Lingua Galega do 

IES Terra de Trasancos  propón a   Introdución ao portugués e culturas 

lusófonas como materia de libre configuración do centro para 2º ESO . 

 

Este novo marco legal permítenos ofrecer ao noso alumnado os instrumentos 

necesarios para  visibilizar  a proximidade entre a lusofonía e os 

galegofalantes , así como comprobar  as perspectivas de futuro que ofrece o 

maior coñecemento do país veciño. 

 

As características do noso centro son as seguintes: 

 

 O Instituto de Ensino Secundario Terra de Trasancos (Camiño Real S/N) é un 

centro do Concello de Narón de titularidade pública. Na súa contorna atópase 

un polígono onde se desenvolven actividades de tipo industrial, comercial e 

empresarial. Así mesmo, nas inmediacións do centro atópase  o IES As 

Telleiras e  o polideportivo municipal de As Lagoas. O acceso principal ao 

mesmo resólvese dende a Estrada de Cedeira. 

 

A distancia do IES aos núcleos urbanos do concello, de onde procede a case 

totalidade do alumnado, fai que a maioría  deste acceda ao centro en 

transporte escolar (no caso dos alumnos de ciclos, tamén en transporte 

privado cando o seu horario lectivo non coincide co do resto dos alumnos). 

Este feito supón un condicionante  na actividade do centro pois, na práctica, 

o desenvolvemento de calquera actividade fóra do horario lectivo implica o 

desprazamento dos participantes polos seus propios medios sen que exista 

nin sequera transporte colectivo público nas proximidades. 

 

Respecto ao modelo lingüístico do centro, o idioma oficial empregado en 

tódalas comunicacións, circulares e escritos  é o galego. 

 

 En canto ó idioma empregado nas clases, dáse un uso equilibrado entre  

galego e  castelán, axustándose en todo caso ó prescrito na normativa 

lingüística sobre o uso do galego no ensino. 

 

O idioma empregado polos profesores nas súas relacións persoais é 

indistintamente galego ou castelán, sen que se aprecie preponderancia no 

uso de ningún deles. 

 

O alumnado do IES Terra de Trasancos é maioritariamente castelán falante, 

polo que  a aproximación á lingua portuguesa vaille supoñer, como dixemos 

anteriormente,  unha maneira de comprobar  que  o uso da lingua propia ,o 

galego, lle facilita a aprendizaxe dunha lingua nova e , á súa vez, as dúas 

permítenlle o contacto  con culturas diversas e distantes que teñen en común 

unha base lingüística. 

 

Tendo en conta que este é o primeiro ano que se propón a materia, a 

reducida carga lectiva de unha hora semanal , a baixa idade do alumnado e 

que este nunca estudou lingua e cultura portuguesa (máis alá do que a 

LOMCE introduce respecto á lusofonía no novo currículo), a formulación de 

obxectivos, actividades e metodoloxía será a adaptada á primeira etapa da 

ESO.   

 

 Por último, sinalar que o coñecemento e/ou dominio da lingua galega por 

parte do alumnado (galego falante ou non), suporá unha circunstancia 

favorable para o desenvolvemento desta nova materia . Asemade, a 

valoración dunha lingua tan próxima ao galego, cremos que vai redundar 

nunha mellor valoración da lingua propia de Galicia así como da diversidade 

lingüística e cultural en xeral e dos países lusófonos en particular, evitando 

posibles prexuízos negativos sobre a identidade destes. 

 

2. CONTRIBUCIÓN DA MATERIA AO LOGRO DAS COMPETENCIAS CLAVE 

Aínda que esta materia non é  exclusivamente de lingua, si ten como 

obxectivo importante contribuír ao desenvolvemento da competencia 

comunicativa do alumnado, entendida nun sentido amplo. 

 Ademais, pretende formar persoas que coñezan e respecten a diversidade 

lingüística e cultural  do mundo no que viven . Por isto, mais alá da propia 

competencia en comunicación lingüística (CCL), a través da  Introdución 

ao portugués e culturas lusófonas , contribúese  á  adquisición da 

competencia social e cívica(CSC) e  á competencia en conciencia e 

expresións culturais (CCEC). 

 Dado que boa parte das ferramentas que se van empregar son fornecidas 

polas novas tecnoloxías, contribúese tamén a formar un alumnado con 

competencia dixital (CD) e progresivamente autónomo para acceder ás 

fontes de información, á selección e  relación de  contidos, etc;  é dicir, un 

alumnado competente para aprender por si mesmo (CAA). 

 

3. OBXECTIVOS XERAIS 

-  Que o alumnado poida utilizar o coñecemento da súa lingua natural, o 

galego, para achegarse a unha lingua moi próxima e de ampla implantación 

no mundo como é o portugués, ampliando así as súas posibilidades de 

comunicación nun mundo globalizado coma o noso. 

 

- Comprender  na nova lingua aprendida textos breves e sinxelos de distinto 

tipo : artísticos (textos literarios, cancións...) ou  que versen sobre aspectos 

concretos da vida cotiá con expresións, estruturas e léxico de uso frecuente 

que lle permitan ao alumnado o coñecemento da realidade sociocultural 

portuguesa e lusófona en xeral. 

- Fomentar a motivación e buscar ocasións de practicar a nova lingua, 

incluídas as que proporcionan as novas tecnoloxías da comunicación. 

- Utilizar o idioma aprendido como medio de comunicación, tanto na clase 

como nas situacións cotiás, presenciais ou virtuais, de forma progresiva e 

sinxela, pero adecuada e eficaz. 

 

-  Achegar o alumnado, a partir de manifestacións culturais coma a música 

ou a literatura,á diversidade das xentes que se expresan no mundo en 

portugués: Brasil, Angola, Cabo Verde,Portugal, Macau, Timor... 

 

 - Coñecer algúns trazos significativos da identidade de Portugal  (historia, 

costumes, etc), así como un achegamento a Brasil (superpotencia emerxente 

na actualidade) e outros países lusófonos  a partir de  elementos 

socioculturais accesibles para o alumnado ( deporte, música ,  gastronomía, 

etc). 

-  Superar os posibles prexuízos existentes sobre a propia identidade, así 

como sobre  outras realidades lingüísticas, sociais ou culturais. 

 

3.1 CONCRECIÓN DOS OBXECTIVOS XERAIS 

Dende esta materia contribuiremos á consecución dos obxectivos xerais da 

ESO, centrándonos naqueles que selecciona a propia LOMCE no 

desenvolvemento do currículo para a consecución das capacidades que lle 

permitan ao alumnado ser quen de: 

 

a) Asumir responsablemente os seus deberes, coñecer e exercer os seus 

dereitos no respecto ás demais persoas, practicar a tolerancia, a cooperación 

e a solidariedade entre as persoas e os grupos, exercitarse no diálogo, 

afianzando os dereitos humanos e a igualdade de trato e de oportunidades 

entre mulleres e homes, como valores común dunha sociedade plural, e 

prepararse para o exercicio da cidadanía democrática.  

b) Desenvolver e consolidar hábitos de disciplina, estudo e traballo individual 

e en equipo, como condición necesaria para unha realización eficaz das 

tarefas da aprendizaxe e como medio de desenvolvemento persoal. 

 

c) Valorar e respectar a diferenza de sexos e a igualdade de dereitos e 

oportunidades entre eles. Rexeitar a discriminación das persoas por razón de 

sexo ou por calquera outra condición ou circunstancia persoal ou social. 

Rexeitar os estereotipos que supoñan discriminación entre homes e mulleres, 

así como calquera manifestación de violencia contra a muller. 

 

d) Fortalecer as súas capacidades afectivas en todos os ámbitos da 

personalidade e nas súas relacións coas demais persoas, así como rexeitar a 

violencia, os prexuízos de calquera tipo e os comportamentos sexistas, e 

resolver pacificamente os conflitos. 

 

e) Desenvolver destrezas básicas na utilización das fontes de información, 

para adquirir novos coñecementos con sentido crítico. Adquirir unha 

preparación básica no campo das tecnoloxías, especialmente as da 

información e a comunicación. 

 

f) Concibir o coñecemento científico como un saber integrado, que se 

estrutura en materias, así como coñecer e aplicar os métodos para identificar 

os problemas en diversos campos do coñecemento e da experiencia. 

 

g) Desenvolver o espírito emprendedor e a confianza en si mesmo, a 

participación, o sentido crítico, a iniciativa persoal e a capacidade para 

aprender a aprender, planificar, tomar decisións e asumir responsabilidades. 

 

h) Comprender e expresar con corrección, oralmente e por escrito, na lingua 

galega, textos e mensaxes complexas, e iniciarse no coñecemento, na lectura 

e no estudo da literatura. 

l) Coñecer, valorar e respectar os aspectos básicos da cultura e da historia 

propias e das outras persoas, así como o patrimonio artístico e cultural. 

Coñecer mulleres e homes que realizaran achegas importantes á cultura e á 

sociedade galega, ou a outras culturas do mundo. 

 

n) Apreciar a creación artística e comprender a linguaxe das manifestacións 

artísticas, utilizando diversos medios de expresión e representación. 

 

ñ) Coñecer e valorar os aspectos básicos do patrimonio lingüístico, cultural, 

histórico e artístico de Galicia, participar na súa conservación e na súa 

mellora, e respectar a diversidade lingüística e cultural como dereito dos 

pobos e das persoas, desenvolvendo actitudes de interese e respecto cara ao 

exercicio deste dereito. 

 

o) Coñecer e valorar a importancia do uso da lingua galega como elemento 

fundamental para o mantemento da identidade de Galicia, e como medio de 

relación interpersoal e expresión de riqueza cultural nun contexto plurilingüe, 

que permite a comunicación con outras linguas, en especial coas 

pertencentes á comunidade  lusófona. 

 

 

4.  CONTIDOS (asociados a temporalización, obxectivos xerais de 

etapa, competencias clave , criterios de avaliación e  estándares de 

aprendizaxe) 

 

UNIDADE 1. O galego e o portugués: orixe, separación e presenza no mundo 

 

Temporalización: 1ª Avaliación. 

Obxectivos: b), e), h), i), k), l), m), n) 

Competencias clave: CCL, CAA, CSC, CCEC. 

Contidos: orixe común e separación das súas linguas. A lusofonía.  

Criterios de avaliación: 

o Comprender as orixes comúns de galego e portugués e o devir histórico de 

cada un deles. 

o Coñecer a expansión do portugués polo mundo e a súa presenza actual en 

distintos países. 

Estándares mínimos de aprendizaxe: 

o Participa activamente nas actividades de aula  axudándose dos 

coñecementos progresivamente adquiridos. 

o Coñece as orixes comúns do galego e do portugués e o seu devir histórico. 

o Coñece os principais países en que se fala portugués. 

 

 

 

 

 

 

 

UNIDADE 2. Lingua e cultura en Portugal 

 

Temporalización: 2ª Avaliación. 

Obxectivos: a), b), c), d), e), h), i), k), l), m), n) 

Competencias clave: CCL, CAA, CSC, CCEC. 

Contidos:   Principais semellanzas e diferenzas lingüísticas entre galego e 

portugués . Principais trazos culturais de Portugal. 

Criterios de avaliación: 

o Coñecer as principais diferenzas gráficas, fonéticas e morfolóxicas entre o 

portugués e o galego. 

o Coñecer aspectos xeográficos e histórico-culturais básicos sobre o país. 

o Coñecer e desfrutar as distintas manifestacións culturais: música, 

audiovisual, gastronomía, folclore... 

Estándares mínimos de aprendizaxe: 

o Recoñece as principais diferenzas  entre galego e portugués nos planos 

gráfico, fonolóxico e morfolóxico:  lh, nh, ç, -m, vogais nasais, b/v, sibilantes 

sonoras, formación do plural, verbos 

compostos... 

o Coñece a localización xeográfica e algúns dos principais aspectos históricos 

do país. 

o Coñece e aprecia as súas distintas manifestacións culturais: música, 

audiovisual, folclore... 

 

 

 

UNIDADE 3. Lingua e cultura no Brasil. 

 

Temporalización: 2ª Avaliación. 

Obxectivos: a), b), c), d), e), h), i), k), l), m), n) 

Competencias clave: CCL, CAA, CSC, CCEC. 

Contidos:   Principais particularidades lingüísticas do portugués de Brasil. 

Principais aspectos xeográficos, históricos e culturais de Brasil. 

Criterios de avaliación: 

o Coñecer as particularidades lingüísticas e variedades do portugués do 

Brasil. 

o Coñecer aspectos xeográficos e histórico-culturais básicos sobre o país. 

o Coñecer e desfrutar as distintas manifestacións culturais: música, 

audiovisual, gastronomía, folclore... 

Estándares mínimos de aprendizaxe: 

o Identifica as principais peculiaridades na forma de falar portugués. 

o É consciente da situación sociolingüística doutras linguas que conviven co 

portugués no país. 

o Coñece a localización xeográfica e algúns dos principais aspectos históricos 

e culturais  do país. 

o Coñece e aprecia as súas distintas manifestacións culturais: música, 

audiovisual, folclore... 

UNIDADE 4. Lingua portuguesa e cultura en África 

 

Temporalización: 3ª Avaliación. 

Obxectivos: a), b), c), d), e), h), i), k), l), m), n) 

Competencias clave: CCL, CAA, CSC, CCEC. 

Contidos: Lingua portuguesa e cultura en África: Angola, Mozambique e Cabo 

Verde.. 

Criterios de avaliación: 

o Coñecer as particularidades lingüísticas e variedades do portugués de 

África. 

o Coñecer aspectos xeográficos e histórico-culturais básicos sobre os países 

lusófonos en África. 

o Coñecer e desfrutar as distintas manifestacións culturais: música, 

audiovisual, gastronomía, folclore... 

Estándares mínimos de aprendizaxe: 

o Identifica as principais peculiaridades na forma de falar portugués. 

o É consciente da situación sociolingüística doutras linguas que conviven co 

portugués no país. 

o Coñece a localización xeográfica e algúns dos principais aspectos históricos 

do país. 

o Coñece e aprecia as súas distintas manifestacións culturais: música, 

audiovisual, folclore... 

 

 

UNIDADE 5. Lingua portuguesa e cultura en Asia e Oceanía. 

 

Temporalización: 3ª Avaliación. 

Obxectivos: a), b), c), d), e), h), i), k), l), m), n) 

Competencias clave: CCL, CAA, CSC, CCEC. 

Contidos: Lingua portuguesa  e cultura en Asia e Oceanía: Timor e Macau. 

Criterios de avaliación: 

o Coñecer as particularidades lingüísticas e variedades do portugués de 

Timor e Macau. 

o Coñecer aspectos xeográficos e histórico-culturais básicos sobre  Timor e 

Macau. 

o Coñecer e desfrutar as distintas manifestacións culturais: música, 

audiovisual, gastronomía, folclore... 

Estándares mínimos de aprendizaxe: 

o Identifica as principais peculiaridades na forma de falar portugués. 

o É consciente da situación sociolingüística doutras linguas que conviven co 

portugués no país. 

o Coñece a localización xeográfica e algúns dos principais aspectos históricos 

do país. 

o Coñece e aprecia as súas distintas manifestacións culturais: música, 

audiovisual, folclore... 

 

 

5. INSTRUMENTOS DE AVALIACIÓN / PROCEDEMENTOS DE AVALIACIÓN 

 

O proceso de avaliación será continuo, polo que se terá en conta o 

seguimento diario do alumnado nas clases recollido nun rexistro de 

observación da profesora.  

 

A avaliación non será unha simple comprobación dos contidos asimilados polo 

alumnado senón que tamén se valorará positivamente a súa boa actitude, a 

súa capacidade de traballo e a súa participación activa no desenvolvemento 

das clases, así como todo tipo de iniciativas que complementen as 

actividades propias do curso. 

 

Valorarase igualmente a capacidade expresiva á hora de transmitir os 

coñecementos adquiridos. Avaliarase a través do traballo entregado e 

exposto na aula, tanto o coñecemento cultural adquirido, como as destrezas 

e procedementos que se requiren e a progresión a nivel lingüístico tanto para 

a expresión oral como escrita. 

 

 Non superarán o curso os/as alumnos/as que non alcanzasen minimamente 

os 

obxectivos propostos. 

 

 

6. AVALIACIÓN INICIAL 

 

 Dado que é o primeiro ano que se oferta no centro unha materia específica 

relacionada co Portugués, non resulta necesario elaborar unha proba 

específica de avaliación inicial. Serán as primeiras actividades realizadas na 

aula as que nos sirvan para diagnosticar as características persoais e os 

ritmos de aprendizaxe de cada alumno/a en particular. 

 

 Porén, e como práctica habitual previa a cada unidade, farase unha sondaxe 

dos coñecementos previos sobre a materia en cuestión. Esta levarase a cabo 

mediante técnicas rápidas de sondaxe como, por exemplo, tormenta de 

ideas, experiencias persoais, etc. 

 

 

7. CRITERIOS DE CUALIFICACIÓN 

 

7.1. O traballo da aula supón un 50% da nota global de cada trimestre e 

medirase diariamente coa avaliación da actividade realizada. 

 

· Non realizar as actividades encomendadas resta 0,5 puntos e  realizalas de 

forma descoidada e sen un mínimo de corrección supón a perda de 0,25. 

 

· O comportamento inadecuado na aula supón a perda  de 0,5 puntos e se 

o/a alumno/a chegase a ser expulsado da aula perdería directamente 1 

punto. 

 

7.2. Cada trimestre proporase unha tarefa que suporá a realización  dun 

traballo de investigación (que se presentará de maneira oral ou escrita 

segundo o caso) en relación ós países estudados. Suporá o 30% da nota 

global do trimestre. 

 

7.3. As probas escritas (tests de asimilación de contidos) suporán o 20% 

restante da nota. 

 

Para superar cada avaliación o/a alumno/a deberá acadar un 5 de media, 

tendo en conta que un 0 nalgunha das partes impediría a realización da 

media, polo tanto, suporá suspender a materia. 

 

Posto que é avaliación continua, non haberá  probas de recuperación por 

avaliacións nin recuperación final da materia. Así, quen non teña superada a 

materia por avaliacións, na última proba escrita da 3ª avaliación poderá ter 

contidos das anteriores, ademais de ter que achegar os traballos 

encomendados e non realizados durante o curso. 

 

A cualificación global de xuño será a nota media das tres avaliacións para 

quen fose aprobando ao longo do curso e a nota da 3ª avaliación  (tendo en 

conta os requisitos mencionados anteriormente) para quen  tivese todo 

suspenso . 

 

 

8. METODOLOXÍA 

 

- A metodoloxía didáctica será activa e participativa. Ademais, favorecerá o 

traballo individual e cooperativo do alumnado así como o logro dos 

obxectivos e das competencias correspondentes. 

-  Procurarase a coordinación co profesorado tanto de Lingua galega como de 

Linguas estranxeiras. 

 

- Promoverase o uso das Tecnoloxías da Información e a Comunicación na 

aula, xa que a utilización da aula Abalar é un elemento esencial para acceder 

á información e para contactar con rapaces e rapazas doutros países de fala 

portuguesa. 

 

-  O enfoque práctico da materia  converterá a reflexión sobre a lingua 

(galega e portuguesa)  nun elemento subordinado e sempre orientado a 

conseguir unha mellor fluidez na comunicación. 

 

-  Finalmente,  a metodoloxía irá  dirixida cara a unha aprendizaxe por 

descubrimento, co fin de crear no alumnado a curiosidade por coñecer 

realidades distintas á súa, que aínda estando próximas adoitan ser grandes 

descoñecidas. O uso da internet é unha ferramenta excelente para que o 

alumno busque e investigue sobre as distintas culturas e países que se van 

traballar. 

 

 

9. MATERIAIS E RECURSOS DIDÁCTICOS 

 

Debido a que non existen no mercado editorial manuais específicos para a 

materia,  ofrecerase ao alumnado de maneira progresiva material 

fotocopiado. Así mesmo, ofrecerase tamén ao alumnado que así o quixese 

unha copia (a través dun lapis de memoria) dos diálogos e textos oídos na 

clase, coa finalidade de que poida repasar e traballar a pronuncia e o acento 

portugués. 

 

Algúns dos materiais ofrecidos serán elaborados ex profeso pola docente e 

outros tirados de distintas fontes impresas ou dixitais. 

Ademais seguindo a metodoloxía anteriormente exposta, empregaranse nas 

clases 

materiais dixitais de natureza diversa, encadrados dentro das accións 

previstas de acordo co plan de integración das TICs. 

 

 

10. MEDIDAS DE ATENCIÓN Á DIVERSIDADE 

 

Dado que os ritmos de aprendizaxe son diferentes en cada alumno/a, 

contemplamos a  posibilidade  de ofrecer alternativas a calquera aspecto da 

programación (materiais, obxectivos, avaliación...) para aqueles alumnos e 

alumnas que o precisen , sempre de forma xustificada e de acordo co 

profesor titor e o resto do equipo docente. 

As medidas adoptadas en cada caso dependerán da situación que afecte ao 

alumno/a e serán establecidas no seu momento polo Departamento. 

 

 

11. ACTIVIDADES COMPLEMENTARIAS E EXTRAESCOLARES 

 

Procurarase que o alumnado participe en actividades complementarias que 

posibiliten o contacto coa lingua e cultura portuguesas  máis alá das aulas, 

tanto no propio centro como fóra del. 

Dentro do centro: representacións teatrais a cargo do propio alumnado  ou 

de grupos externos, recitais, concertos,  proxectos nos que participe o centro 

ou outras actividades coordinadas co equipo de dinamización lingüística. 

Fóra do centro: 

- Atenderemos a oferta cultural que se oferte por parte do Padroado de 

Cultura do Concello ou nas localidades próximas co fin de, se for posible, 

asistir a algunha obra de teatro, concerto, conferencia... impartida en 

portugués. 

- Relación con alumnado portugués a través de cartas, redes sociais ou 

iniciativas académicas nas que participemos de maneira conxunta. 

- Procuraremos realizar unha viaxe a algunha vila do norte de Portugal .  

 

12. CONTRIBUCIÓN AO PROXECTO LECTOR, PLAN TIC E PLAN DE 

CONVIVENCIA 

 

Ademais dos elementos lingüísticos e culturais específicos da materia e de 

todos aqueles que 

redunden na adquisición da competencia comunicativa (comprensión lectora, 

expresión oral e escrita, comunicación audiovisual), serán abordados de 

maneira transversal mais como parte ineludible do currículo os seguintes 

aspectos: 

- Manexo das tecnoloxías da información e comunicación como elemento 

fundamental para 

adquirir información e como soporte para a aprendizaxe e para a elaboración 

das prácticas 

discursivas propias de cada alumno/a. 

- Autonomía no proceso de aprendizaxe: Interese por conseguir información 

e destrezas 

comunicativas de maneira autónoma para afianzar os coñecementos 

adquiridos e abrir novas vías de interese. 

- Fomento de valores inherentes ao principio de igualdade de trato e non 

discriminación por 

calquera condición ou circunstancia persoal ou social (igualdade efectiva 

entre homes e mulleres, a prevención da violencia de xénero ou contra 

persoas con discapacidade, a xenofobia, a homofobia...). En ningún caso se 

permitirá ao alumnado un comportamento no que estean ausentes estes 

valores pero, ademais, serán tratados na aula de maneira específica grazas 

aos textos e os demais materiais audiovisuais que utilizaremos para o estudo 

da lingua. 

13. PROCEDEMENTOS PARA AVALIAR A PROPIA PROGRAMACIÓN 

 

Os indicadores de logro, que nos van servir para comprobar o funcionamento 

da programación e valorar a nosa actuación como docentes, permitirannos  

reflexionar sobre tres aspectos básicos: 

a. Os materiais que se utilizaron: se son accesibles, atractivos, 

suficientes... 

b. A planificación: se foron adecuados o número e duración das 

actividades, o nivel de 

dificultade, o interese que tiveron para os alumnos/as, a súa relevancia para 

o proceso de 

aprendizaxe, se estaban baseadas nos intereses do alumnado, se os 

obxectivos estaban ben 

definidos, se se atendeu á diversidade, ó uso das TICs, ós transversais... 

c. O impacto sobre o alumnado: se se logrou motivar os alumnos, 

espertar a súa 

curiosidade, se se lles ofreceu a axuda que precisaban para mellorar, se 

participaron activamente, se conseguiron o seu máximo desenvolvemento... 

Estes indicadores de logro , que van servir para a recollida de datos, 

incorporaranse en cuestionarios  dirixidos tanto ao profesorado como ao 

alumnado.  

Tras analizar o que pode ser mellorado, proporemos medidas de mellora nos 

tres 

ámbitos avaliados (materiais, planificación e motivación) e incorporaremos á 

programación os cambios que se acorden. 

Este procedemento de avaliación da programación debe servir para que o 

alumnado se beneficie das melloras durante o propio ano académico, de xeito 

que  o noso traballo será valorado cada certo tempo (como mínimo 

trimestralmente) para poder introducirmos as modificacións necesarias o 

antes posible. 

